
KYTS 5.3 UTHSANNAYAGNO VAA ESHA
YADAGNIH - KRISHNA YAJURVEDA
TAITTIRIYA SAMHITA PATHA

kṛṣṇa yajurvēdīya taittirīya saṃhitāyā-mpañchamakāṇḍē tṛtīyaḥ praśnaḥ – chitīnā-
nnirūpaṇaṃ

ō-nnamaḥ paramātmanē, śrī mahāgaṇapatayē namaḥ,
śrī gurubhyō namaḥ ।  ha̠ri̠ḥ ōm ॥

u̠thsa̠nna̠ ya̠jñō vā ē̠ṣa yada̠gniḥ kiṃ vā-‘hai̠tasya̍ kri̠yatē̠ kiṃ vā̠ na yadvai ya̠jñasya̍
kri̠yamā̍ṇasyā-nta̠ryanti̠ pūya̍ti̠ vā a̍sya̠ tadā̎śvi̠nīrupa̍ dadhātya̠śvinau̠ vai dē̠vānā̎-
mbhi̠ṣajau̠ tābhyā̍mē̠vāsmai̍ bhēṣa̠ja-ṅka̍rōti̠ pañchōpa̍ dadhāti̠ pāṅktō̍ ya̠jñō yāvā̍nē̠va
ya̠jñastasmai̍ bhēṣa̠ja-ṅka̍rōtyṛta̠vyā̍ upa̍ dadhātyṛtū̠nā-ṅkL​iptyai̠ [kL​iptyai̎, pañchōpa̍]
1

pañchōpa̍ dadhāti̠ pañcha̠ vā ṛ̠tavō̠ yāva̍nta ē̠vartava̠stān ka̍lpayati samā̠napra̍bhṛtayō
bhavanti samā̠nōda̍rkā̠stasmā̎-thsamā̠nā ṛ̠tava̠ ēkē̍na pa̠dēna̠ vyāva̍rtantē̠ tasmā̍d-
ṛ̠tavō̠ vyāva̍rtantē prāṇa̠bhṛta̠ upa̍ dadhātyṛ̠tuṣvē̠va prā̠ṇā-nda̍dhāti̠ tasmā̎-thsamā̠nā-
ssanta̍ ṛ̠tavō̠ na jī̎rya̠ntyathō̠ praja̍nayatyē̠vainā̍nē̠ṣa vai vā̠yurya-tprā̠ṇō yad-ṛ̍ta̠vyā̍
upa̠dhāya̍ prāṇa̠bhṛta̍ [prāṇa̠bhṛta̍ḥ, u̠pa̠dadhā̍ti̠] 2

upa̠dadhā̍ti̠ tasmā̠-thsarvā̍nṛ̠tūnanu̍ vā̠yurā va̍rīvarti vṛṣṭi̠sanī̠rupa̍ dadhāti̠ vṛṣṭi̍mē̠vāva̍
rundhē̠ yadē̍ka̠dhōpa̍da̠ddhyā-dēka̍mṛ̠tuṃ va̍r​ṣēdanupari̠hāragṃ̍ sādayati̠ tasmā̠-
thsarvā̍nṛ̠tūn. va̍r​ṣati̠ ya-tprā̍ṇa̠bhṛta̍ upa̠dhāya̍ vṛṣṭi̠sanī̍rupa̠dadhā̍ti̠ tasmā̎-
dvā̠yupra̍chyutā di̠vō vṛṣṭi̍rīrtē pa̠śavō̠ vai va̍ya̠syā̍ nānā̍manasa̠ḥ khalu̠ vai pa̠śavō̠
nānā̎vratā̠stē̍-‘pa ē̠vābhi sama̍nasō̠ [sama̍nasaḥ, ya-ṅkā̠mayē̍tā-] 3

ya-ṅkā̠mayē̍tā-‘pa̠śu-ssyā̠diti̍ vaya̠syā̎stasyō̍-pa̠dhāyā̍pa̠syā̍ upa̍ daddhyā̠-
dasa̎m(2)jñāna-mē̠vāsmai̍ pa̠śubhi̍ḥ karōtyapa̠śurē̠va bha̍vati̠ ya-ṅkā̠mayē̍ta paśu̠mān-
thsyā̠ditya̍-pa̠syā̎stasyō̍pa̠dhāya̍ vaya̠syā̍ upa̍ daddhyā-thsa̠ṃ(2)jñāna̍mē̠vāsmai̍
pa̠śubhi̍ḥ karōti paśu̠mānē̠va bha̍vati̠ chata̍sraḥ pu̠rastā̠dupa̍ dadhāti̠ tasmā̎chcha̠tvāri̠
chakṣu̍ṣō rū̠pāṇi̠ dvē śu̠klē dvē kṛ̠ṣṇē [kṛ̠ṣṇē, mū̎rdha̠nvatī̎-] 4

mū̎rdha̠nvatī̎-rbhavanti̠ tasmā̎-tpu̠rastā̎nmū̠rdhā pañcha̠ dakṣi̍ṇāyā̠g̠ śrōṇyā̠mupa̍
dadhāti̠ pañchōtta̍rasyā̠-ntasmā̎-tpa̠śchā-dvar​ṣī̍yā-npu̠rastā̎-tpravaṇaḥ pa̠śurba̠stō vaya̠
iti̠ dakṣi̠ṇē-‘gṃsa̠ upa̍ dadhāti vṛ̠ṣṇirvaya̠ ityutta̠rē ‘gṃsā̍vē̠va prati̍ dadhāti vyā̠ghrō



vaya̠ iti̠ dakṣi̍ṇē pa̠kṣa upa̍ dadhāti si̠gṃ̠hō vaya̠ ityutta̍rē pa̠kṣayō̍rē̠va vī̠rya̍-ndadhāti̠
puru̍ṣō̠ vaya̠ iti̠ maddhyē̠ tasmā̠-tpuru̍ṣaḥ paśū̠nāmadhi̍patiḥ ॥  5 ॥
(kL​iptyā̍ – upa̠dhāya̍ prāṇa̠bhṛta̠ḥ-sama̍nasaḥ-kṛ̠ṣṇē-puru̍ṣō̠ vaya̠ iti̠ – pañcha̍
cha) (a. 1)

indrā̎gnī̠ avya̍thamānā̠miti̍ svayamātṛ̠ṇṇāmupa̍ dadhātīndrā̠gnibhyā̠ṃ vā i̠mau lō̠kau
vidhṛ̍tāva̠nayō̎-rlō̠kayō̠-rvidhṛ̍tyā̠ adhṛ̍tēva̠ vā ē̠ṣā yanma̍ddhya̠mā chiti̍ra̠ntari̍kṣamiva̠
vā ē̠ṣēndrā̎gnī̠ ityā̍hēndrā̠gnī vai dē̠vānā̍mōjō̠ bhṛtā̠vōja̍sai̠vainā̍-ma̠ntari̍kṣē chinutē̠
dhṛtyai̎ svayamātṛ̠ṇṇāmupa̍ dadhātya̠ntari̍kṣa̠ṃ vai sva̍yamātṛ̠ṇṇā ‘ntari̍kṣamē̠vōpa̍
dha̠ttē ‘śva̠mupa̍ [dha̠ttē ‘śva̠mupa̍, ghrā̠pa̠ya̠ti̠ prā̠ṇamē̠vā-] 6

ghrāpayati prā̠ṇamē̠vā-‘syā̎-ndadhā̠tyathō̎ prājāpa̠tyō vā aśva̍ḥ pra̠jāpa̍tinai̠vāgni-
ñchi̍nutē svayamātṛ̠ṇṇā bha̍vati prā̠ṇānā̠muthsṛ̍ṣṭyā̠ athō̍ suva̠rgasya̍
lō̠kasyānu̍khyātyai dē̠vānā̠ṃ vai su̍va̠rgaṃ lō̠kaṃ ya̠tā-ndiśa̠-ssama̍vlīyanta̠ ta ē̠tā
diśyā̍ apaśya̠-ntā upā̍dadhata̠ tābhi̠rvai tē diśō̍-‘dṛgṃha̠n̠ yaddiśyā̍ upa̠dadhā̍ti di̠śāṃ
vidhṛ̍tyai̠ daśa̍ prāṇa̠bhṛta̍ḥ pu̠rastā̠dupa̍ [pu̠rastā̠dupa̍, da̠dhā̠ti̠ nava̠ vai puru̍ṣē] 7

dadhāti̠ nava̠ vai puru̍ṣē prā̠ṇā nābhi̍rdaśa̠mī prā̠ṇānē̠va pu̠rastā̎ddhattē̠ tasmā̎-
tpu̠rastā̎-tprā̠ṇā jyōti̍ṣmatī-mutta̠māmupa̍ dadhāti̠ tasmā̎-tprā̠ṇānā̠ṃ vāgjyōti̍rutta̠mā
daśōpa̍ dadhāti̠ daśā̎kṣarā vi̠rā-ḍvi̠rāṭ Chanda̍sā̠-ñjyōti̠rjyōti̍rē̠va pu̠rastā̎ddhattē̠ tasmā̎-
tpu̠rastā̠jjyōti̠rupā̎ ”smahē̠ Chandāgṃ̍si pa̠śuṣvā̠jima̍yu̠stā-nbṛ̍ha̠tyuda̍jaya̠-ttasmā̠-
dbār​ha̍tāḥ [tasmā̠-dbār​ha̍tāḥ, pa̠śava̍ uchyantē̠ mā] 8

pa̠śava̍ uchyantē̠ mā Chanda̠ iti̍ dakṣiṇa̠ta upa̍ dadhāti̠ tasmā̎-ddakṣi̠ṇā vṛ̍tō̠ māsā̎ḥ
pṛthi̠vī Chanda̠ iti̍ pa̠śchā-tprati̍ṣṭhityā a̠gnirdē̠vatētyu̍ttara̠ta ōjō̠ vā a̠gnirōja̍ ē̠vōtta̍ra̠tō
dha̍ttē̠ tasmā̍duttaratō ‘bhiprayā̠yī ja̍yati̠ ṣaṭtrigṃ̍śa̠-thsampa̍dyantē̠
ṣaṭtrigṃ̍śadakṣarā bṛha̠tī bār​ha̍tāḥ pa̠śavō̍ bṛha̠tyaivāsmai̍ pa̠śūnava̍ rundhē bṛha̠tī
Chanda̍sā̠g̠ svārā̎jya̠-mparī̍yāya̠ yasyai̠tā [yasyai̠tāḥ, u̍padhī̠yantē̠ gachCha̍ti̠] 9

u̍padhī̠yantē̠ gachCha̍ti̠ svārā̎jyagṃ sa̠pta vāla̍khilyāḥ pu̠rastā̠dupa̍ dadhāti sa̠pta
pa̠śchā-thsa̠pta vai śī̍r​ṣa̠ṇyā̎ḥ prā̠ṇā dvāvavā̎mchau prā̠ṇānāgṃ̍ savīrya̠tvāya̍ mū̠rdhā-
‘si̠ rāḍiti̍ pu̠rastā̠dupa̍ dadhāti̠ yantrī̠ rāḍiti̍ pa̠śchā-tprā̠ṇānē̠vāsmai̍ sa̠mīchō̍ dadhāti ॥
10 ॥
(aśva̠mupa̍-pu̠rastā̠dupa̠-bār​ha̍tā-ē̠tā-śchatu̍strigṃśachcha) (a. 2)

dē̠vā vai ya-dya̠jñē ‘ku̍rvata̠ tadasu̍rā akurvata̠ tē dē̠vā ē̠tā a̍kṣṇayāstō̠mīyā̍ apaśya̠-ntā
a̠nyathā̠ ‘nūchyā̠-nyathōpā̍dadhata̠ tadasu̍rā̠ nānvavā̍ya̠-ntatō̍ dē̠vā abha̍va̠-nparā-
‘su̍rā̠ yada̍kṣṇayāstō̠mīyā̍ a̠nyathā̠ ‘nūchyā̠nyathō̍pa̠ dadhā̍ti̠ bhrātṛ̍vyābhibhūtyai̠
bhava̍tyā̠tmanā̠ parā̎-‘sya̠ bhrātṛ̍vyō bhavatyā̠-śustri̠vṛditi̍ pu̠rastā̠dupa̍ dadhāti
yajñamu̠khaṃ vai tri̠vṛ- [tri̠vṛt, ya̠jña̠mu̠khamē̠va] 11



-dya̍jñamu̠khamē̠va pu̠rastā̠dvi yā̍tayati̠ vyō̍ma saptada̠śa iti̍ dakṣiṇa̠tō ‘nna̠ṃ vai
vyō̍mā-‘nnagṃ̍ saptada̠śō-‘nna̍mē̠va da̍kṣiṇa̠tō dha̍ttē̠ tasmā̠-ddakṣi̍ṇē̠nānna̍madyatē
dha̠ruṇa̍ ēkavi̠gṃ̠śa iti̍ pa̠śchā-tpra̍ti̠ṣṭhā vā ē̍kavi̠gṃ̠śaḥ prati̍ṣṭhityai bhā̠ntaḥ
pa̍ñchada̠śa ityu̍ttara̠ta ōjō̠ vai bhā̠nta ōja̍ḥ pañchada̠śa ōja̍ ē̠vōtta̍ra̠tō dha̍ttē̠
tasmā̍duttaratō ‘bhiprayā̠yī ja̍yati̠ pratū̎rtiraṣṭāda̠śa iti̍ pu̠rastā̠- [iti̍ pu̠rastā̎t, upa̍
dadhāti̠ dvau] 12

-dupa̍ dadhāti̠ dvau tri̠vṛtā̍vabhipū̠rvaṃ ya̍jñamu̠khē vi yā̍tayatyabhiva̠rta-ssa̍vi̠gṃ̠śa iti̍
dakṣiṇa̠tō-‘nna̠ṃ vā a̍bhiva̠rtō-‘nnagṃ̍ savi̠gṃ̠śō-‘nna̍mē̠va da̍kṣiṇa̠tō dha̍ttē̠ tasmā̠-
ddakṣi̍ṇē̠nānna̍madyatē̠ varchō̎ dvāvi̠gṃ̠śa iti̍ pa̠śchā-dya-dvigṃ̍śa̠tirdvē tēna̍ vi̠rājau̠
ya-ddvē pra̍ti̠ṣṭhā tēna̍ vi̠rājō̍rē̠vā-bhi̍pū̠rvama̠nnādyē̠ prati̍tiṣṭhati̠ tapō̍ navada̠śa
ityu̍ttara̠ta stasmā̎-thsa̠vyō [ityu̍ttara̠ta stasmā̎-thsa̠vyaḥ, hasta̍yō-] 13

hasta̍yō-stapa̠svita̍rō̠ yōni̍śchaturvi̠gṃ̠śa iti̍ pu̠rastā̠dupa̍ dadhāti̠ chatu̍rvigṃśatyakṣarā
gāya̠trī gā̍ya̠trī ya̍jñamu̠khaṃ ya̍jñamu̠khamē̠va pu̠rastā̠-dviyā̍tayati̠ garbhā̎ḥ
pañchavi̠gṃ̠śa iti̍ dakṣiṇa̠tō-‘nna̠ṃ vai garbhā̠ anna̍-mpañchavi̠gṃ̠śōnna̍mē̠va
da̍kṣiṇa̠tō dha̍ttē̠ tasmā̠-ddakṣi̍ṇē̠nānna̍madyata̠ ōja̍striṇa̠va iti̍ pa̠śchādi̠mē vai
lō̠kāstri̍ṇa̠va ē̠ṣvē̍va lō̠kēṣu̠ prati̍tiṣṭhati sa̠bhaṃra̍ṇastrayōvi̠gṃ̠śa i-
[sa̠bhaṃra̍ṇastrayōvi̠gṃ̠śa iti̍, u̠tta̠ra̠ta-] 14

-tyu̍ttara̠ta-stasmā̎-thsa̠vyō hasta̍yō-ssambhā̠rya̍tara̠ḥ kratu̍rēkatri̠gṃ̠śa iti̍
pu̠rastā̠dupa̍ dadhāti̠ vāgvai kratu̍ryajñamu̠khaṃ vāgya̍jñamu̠khamē̠va pu̠rastā̠dvi
yā̍tayati bra̠ddhnasya̍ vi̠ṣṭapa̍-ñchatustri̠gṃ̠śa iti̍ dakṣiṇa̠tō̍-‘sau vā ā̍di̠tyō bra̠ddhnasya̍
vi̠ṣṭapa̍-mbrahmavarcha̠samē̠va da̍kṣiṇa̠tō dha̍ttē̠ tasmā̠-ddakṣi̠ṇō-‘rdhō̎
brahmavarcha̠sita̍raḥ prati̠ṣṭhā tra̍yastri̠gṃ̠śa iti̍ pa̠śchā-tprati̍ṣṭhityai̠ nāka̍-ṣṣaṭtri̠gṃ̠śa
ityu̍ttara̠ta-ssu̍va̠rgō vai lō̠kō nāka̍-ssuva̠rgasya̍ lō̠kasya̠ sama̍ṣṭyai ॥  15 ॥
(vai tri̠vṛ – diti̍ pu̠rastā̎th – sa̠vya – stra̍yōvi̠gṃ̠śa iti̍ – suva̠rgō vai – pañcha̍
cha) (a. 3)

(ā̠śu – rvyō̍ma – dha̠ruṇō̍ – bhā̠ntaḥ – pratū̎rtira -bhiva̠rtō – varcha̠ – stapō̠ – yōni̠ –
rgarbhā̠ – ōja̍ḥ – sa̠bhaṃra̍ṇa̠ḥ – kratu̍ – rbra̠ddhrasya̍ – prati̠ṣṭhā – nāka̠ḥ – ṣōḍa̍śa)

a̠gnērbhā̠gō̍-‘sīti̍ pu̠rastā̠dupa̍ dadhāti yajñamu̠khaṃ vā a̠gnirya̍jñamu̠kha-ndī̠kṣā
ya̍jñamu̠kha-mbrahma̍ yajñamu̠kha-ntri̠vṛ-dya̍jñamu̠khamē̠va pu̠rastā̠dvi yā̍tayati
nṛ̠chakṣa̍sā-mbhā̠gō̍-‘sīti̍ dakṣiṇa̠ta-śśu̍śru̠vāgṃsō̠ vai nṛ̠chakṣa̠sō-‘nna̍-ndhā̠tā
jā̠tāyai̠vāsmā̠ anna̠mapi̍ dadhāti̠ tasmā̎jjā̠tō-‘nna̍matti ja̠nitragg̍ spṛ̠tagṃ sa̍ptada̠śa-
sstōma̠ ityā̠hā-‘nna̠ṃ vai ja̠nitra̠- [ja̠nitra̎m, annagṃ̍ saptada̠śō-‘nna̍mē̠va] 16

-mannagṃ̍ saptada̠śō-‘nna̍mē̠va da̍kṣiṇa̠tō dha̍ttē̠ tasmā̠-ddakṣi̍ṇē̠nā-nna̍madyatē
mi̠trasya̍ bhā̠gō̍-‘sīti̍ pa̠śchā-tprā̠ṇō vai mi̠trō̍-‘pā̠nō varu̍ṇaḥ prāṇāpā̠nāvē̠vāsmi̍-
ndadhāti di̠vō vṛ̠ṣṭirvātā̎-sspṛ̠tā ē̍kavi̠gṃ̠śa-sstōma̠ ityā̍ha prati̠ṣṭhā vā ē̍kavi̠gṃ̠śaḥ
prati̍ṣṭhityā̠ indra̍sya bhā̠gō̍-‘sītyu̍ttara̠ta ōjō̠ vā indra̠ ōjō̠ viṣṇu̠rōja̍ḥ, kṣa̠tramōja̍ḥ



pañchada̠śa [pañchada̠śaḥ, ōja̍ ē̠vōtta̍ra̠tō dha̍ttē̠] 17

ōja̍ ē̠vōtta̍ra̠tō dha̍ttē̠ tasmā̍duttaratō-‘bhiprayā̠yī ja̍yati̠ vasū̍nā-mbhā̠gō̍-‘sīti̍
pu̠rastā̠dupa̍ dadhāti yajñamu̠khaṃ vai vasa̍vō yajñamu̠khagṃ ru̠drā ya̍jñamu̠kha-
ñcha̍turvi̠gṃ̠śō ya̍jñamu̠khamē̠va pu̠rastā̠dvi yā̍tayatyādi̠tyānā̎-mbhā̠gō̍-‘sīti̍ dakṣiṇa̠tō-
‘nna̠ṃ vā ā̍di̠tyā anna̍-mma̠rutō-‘nna̠-ṅgarbhā̠ anna̍-mpañchavi̠gṃ̠śō-‘nna̍mē̠va
da̍kṣiṇa̠tō dha̍ttē̠ tasmā̠-ddakṣi̍ṇē̠nā-‘nna̍madya̠tē ‘di̍tyai bhā̠gō̍- [-‘di̍tyai bhā̠gaḥ, a̠sīti̍
pa̠śchā-tpra̍ti̠ṣṭhā] 18

-‘sīti̍ pa̠śchā-tpra̍ti̠ṣṭhā vā adi̍tiḥ prati̠ṣṭhā pū̠ṣā pra̍ti̠ṣṭhā tri̍ṇa̠vaḥ prati̍ṣṭhityai dē̠vasya̍
savi̠turbhā̠gō̍-‘ sītyu̍ttara̠tō brahma̠ vai dē̠va-ssa̍vi̠tā brahma̠ bṛha̠spati̠rbrahma̍
chatuṣṭō̠mō bra̍hmavarcha̠samē̠vōtta̍ra̠tō dha̍ttē̠ tasmā̠dutta̠rō-‘rdhō̎
brahmavarcha̠sita̍ra-ssāvi̠trava̍tī bhavati̠ prasū̎tyai̠ tasmā̎-dbrāhma̠ṇānā̠mudī̍chī sa̠niḥ
prasū̍tā dha̠rtraścha̍tuṣṭō̠ma iti̍ pu̠rastā̠dupa̍ dadhāti yajñamu̠khaṃ vai dha̠rtrō
[dha̠rtraḥ, ya̠jña̠mu̠kha-ñcha̍tuṣṭō̠mō] 19

ya̍jñamu̠kha-ñcha̍tuṣṭō̠mō ya̍jñamu̠khamē̠va pu̠rastā̠dvi yā̍tayati̠ yāvā̍nā-mbhā̠gō̍-‘sīti̍
dakṣiṇa̠tō māsā̠ vai yāvā̍ ardhamā̠sā ayā̍vā̠-stasmā̎-ddakṣi̠ṇāvṛ̍tō̠ māsā̠ anna̠ṃ vai
yāvā̠ anna̍-mpra̠jā anna̍mē̠va da̍kṣiṇa̠tō dha̍ttē̠ tasmā̠-ddakṣi̍ṇē̠nā-nna̍madyata
ṛbhū̠ṇā-mbhā̠gō̍-‘sīti̍ pa̠śchā-tprati̍ṣṭhityai viva̠rtō̎ ‘ṣṭāchatvāri̠gṃ̠śa ityu̍ttara̠tō̍-
‘nayō̎rlō̠kayō̎-ssavīrya̠tvāya̠ tasmā̍di̠mau lō̠kau sa̠māva̍-dvīryau̠ [sa̠māva̍-dvīryau,
yasya̠ mukhya̍vatīḥ] 20

yasya̠ mukhya̍vatīḥ pu̠rastā̍dupadhī̠yantē̠ mukhya̍ ē̠va bha̍va̠tyā-‘sya̠ mukhyō̍ jāyatē̠
yasyā-nna̍vatī – rdakṣiṇa̠tō-‘ttyanna̠mā-‘syā̎nnā̠dō jā̍yatē̠ yasya̍ prati̠ṣṭhāva̍tīḥ pa̠śchā-
tpratyē̠va ti̍ṣṭhati̠ yasyauja̍svatīruttara̠ta ō̍ja̠svyē̍va bha̍va̠tyā-‘syau̍ja̠svī jā̍yatē̠ ‘rkō vā
ē̠ṣa yada̠gnistasyai̠tadē̠va stō̠tramē̠tachCha̠straṃ yadē̠ṣā vi̠dhā [vi̠dhā, vi̠dhī̠yatē̠-‘rka
ē̠va] 21

vi̍dhī̠yatē̠-‘rka ē̠va tada̠rkya̍manu̠ vi dhī̍ya̠tē ‘ttyanna̠mā-‘syā̎nnā̠dō jā̍yatē̠ yasyai̠ṣā
vi̠dhā vi̍dhī̠yatē̠ ya u̍ chaināmē̠vaṃ vēda̠ sṛṣṭī̠rupa̍ dadhāti yathāsṛ̠ṣṭamē̠vāva̍ rundhē̠
na vā i̠da-ndivā̠ na nakta̍māsī̠davyā̍vṛtta̠-ntē dē̠vā ē̠tā vyu̍ṣṭīrapaśya̠-ntā upā̍dadhata̠
tatō̠ vā i̠daṃ ~ṃvyau̎chCha̠-dyasyai̠tā u̍padhī̠yantē̠ vyē̍vāsmā̍ uchCha̠tyathō̠ tama̍
ē̠vāpa̍hatē ॥  22 ॥
(vai ja̠nitra̍ṃ – pañchada̠śō – ‘di̍tyai bhā̠gō – vai dha̠rtraḥ – sa̠māva̍dvīryai-
vi̠dhā-tatō̠ vā i̠daṃ – chatu̍rdaśa cha ) (a. 4)

(a̠gnē – rnṛ̠chakṣa̍sāṃ – ja̠nitra̍ṃ – mi̠tra – syēndra̍sya̠ -vasū̍nā – mādi̠tyānā̠ – madi̍tyai
– dē̠vasya̍ savi̠tuḥ – sā̍vi̠trava̍tī – dha̠rtrō – yāvā̍nā-mṛbhū̠ṇāṃ – ~ṃvi̍va̠rta –
śchatu̍rdaśa)



agnē̍ jā̠tā-npraṇu̍dā na-ssa̠patnā̠niti̍ pu̠rastā̠dupa̍ dadhāti jā̠tānē̠va bhrātṛ̍vyā̠-
npraṇu̍datē̠ saha̍sā jā̠tāniti̍ pa̠śchājja̍ni̠ṣyamā̍ṇānē̠va prati̍ nudatē chatuśchatvāri̠gṃ̠śa-
sstōma̠ iti̍ dakṣiṇa̠tō bra̍hmavarcha̠saṃ vai cha̍tuśchatvāri̠gṃ̠śō bra̍hmavarcha̠samē̠va
da̍kṣiṇa̠tō dha̍ttē̠ tasmā̠-ddakṣi̠ṇō-‘rdhō̎ brahmavarcha̠sita̍ra-ṣṣōḍa̠śa-sstōma̠
ityu̍ttara̠ta ōjō̠ vai ṣō̍ḍa̠śa ōja̍ ē̠vōtta̍ra̠tō dha̍ttē̠ tasmā̍- [tasmā̎t, u̠tta̠ra̠tō̠-‘bhi̠pra̠yā̠yī]
23

-duttaratō-‘bhiprayā̠yī ja̍yati̠ vajrō̠ vai cha̍tuśchatvāri̠gṃ̠śō vajra̍-ṣṣōḍa̠śō yadē̠tē iṣṭa̍kē
upa̠dadhā̍ti jā̠tāg​śchai̠va ja̍ni̠ṣyamā̍ṇāg​ścha̠ bhrātṛ̍vyā-npra̠ṇudya̠ vajra̠manu̠ praha̍rati̠
stṛtyai̠ purī̍ṣavatī̠-mmaddhya̠ upa̍dadhāti̠ purī̍ṣa̠ṃ vai maddhya̍mā̠tmana̠-
ssātmā̍namē̠vāgni-ñchi̍nutē̠ sātmā̠-‘muṣmi̍-~ṃllō̠kē bha̍vati̠ ya ē̠vaṃ vēdai̠tā vā
a̍sapa̠tnā nāmēṣṭa̍kā̠ yasyai̠tā u̍padhī̠yantē̠ [u̍padhī̠yantē̎, nā-‘sya̍] 24

nā-‘sya̍ sa̠patnō̍ bhavati pa̠śurvā ē̠ṣa yada̠gnirvi̠rāja̍ utta̠māyā̠-ñchityā̠mupa̍ dadhāti
vi̠rāja̍mē̠vōtta̠mā-mpa̠śuṣu̍ dadhāti̠ tasmā̎-tpaśu̠mānu̍tta̠māṃ vācha̍ṃ vadati̠
daśa̍da̠śōpa̍ dadhāti savīrya̠tvāyā̎-‘kṣṇa̠yōpa̍ dadhāti̠ tasmā̍dakṣṇa̠yā pa̠śavō-‘ṅgā̍ni̠
praha̍ranti̠ prati̍ṣṭhityai̠ yāni̠ vai Chandāgṃ̍si suva̠rgyā̎ṇyāsa̠-ntairdē̠vā-ssu̍va̠rgaṃ
lō̠kamā̍ya̠-ntēnar​ṣa̍yō- [-~ṃlō̠kamā̍ya̠-ntēnar​ṣa̍yaḥ, a̠śrā̠mya̠-ntē tapō̍-‘tapyanta̠] 25

-‘śrāmya̠-ntē tapō̍-‘tapyanta̠ tāni̠ tapa̍sā-‘paśya̠-ntēbhya̍ ē̠tā iṣṭa̍kā̠
nira̍mima̠tēva̠śChandō̠ vari̍va̠śChanda̠ iti̠ tā upā̍dadhata̠ tābhi̠rvai tē su̍va̠rgaṃ
lō̠kamā̍ya̠n̠. yadē̠tā iṣṭa̍kā upa̠dadhā̍ti̠ yānyē̠va Chandāgṃ̍si suva̠rgyā̍ṇi̠ tairē̠va
yaja̍māna-ssuva̠rgaṃ lō̠kamē̍ti ya̠jñēna̠ vai pra̠jāpa̍tiḥ pra̠jā a̍sṛjata̠ tā-sstōma̍
bhāgairē̠vā-‘sṛ̍jata̠ ya- [-‘sṛ̍jata̠ yat, stōma̍ bhāgā upa̠dadhā̍ti] 26

-thstōma̍ bhāgā upa̠dadhā̍ti pra̠jā ē̠va ta-dyaja̍māna-ssṛjatē̠ bṛha̠spati̠rvā ē̠ta-
dya̠jñasya̠ tēja̠-ssama̍bhara̠dya-thstōma̍bhāgā̠ ya-thstōma̍bhāgā upa̠dadhā̍ti̠
satē̍jasamē̠vāgni-ñchi̍nutē̠ bṛha̠spati̠rvā ē̠tāṃ ya̠jñasya̍ prati̠ṣṭhāma̍paśya̠dya-
thstōma̍bhāgā̠ ya-thstōma̍bhāgā upa̠dadhā̍ti ya̠jñasya̠ prati̍ṣṭhityai sa̠ptasa̠ptōpa̍
dadhāti savīrya̠tvāya̍ ti̠srō maddhyē̠ prati̍ṣṭhityai ॥  27 ॥
( u̠tta̠ra̠tō dha̍ttē̠ tasmā̍ – dupadhī̠yanta̠ – ṛṣa̍yō – ‘sṛjata̠ yat –
tricha̍tvārigṃśachcha) (a. 5)

ra̠śmirityē̠vā ”di̠tyama̍sṛjata̠ prēti̠riti̠ dharma̠manvi̍ti̠riti̠ divagṃ̍ sa̠dhiṃritya̠ntari̍kṣa-
mprati̠dhiriti̍ pṛthi̠vīṃ vi̍ṣṭa̠mbha iti̠ vṛṣṭi̍-mpra̠vētyaha̍ranu̠vēti̠ rātri̍mu̠śigiti̠ vasū̎-
nprakē̠ta iti̍ ru̠drān-thsu̍dī̠tirityā̍di̠tyānōja̠ iti̍ pi̠tṝg​stantu̠riti̍ pra̠jāḥ pṛ̍tanā̠ṣāḍiti̍ pa̠śū-
nrē̠vadityō-ṣa̍dhīrabhi̠jida̍si yu̠ktagrā̠vē- [yu̠ktagrā̍vā, indrā̍ya̠ tvēndra̍-ñji̠nvētyē̠va] 28

-ndrā̍ya̠ tvēndra̍-ñji̠nvētyē̠va da̍kṣiṇa̠tō vajra̠-mparyau̍hada̠bhiji̍tyai̠ tāḥ pra̠jā apa̍prāṇā
asṛjata̠ tāsvadhi̍patira̠sītyē̠va prā̠ṇama̍dadhā-dya̠ntētya̍pā̠nagṃ sa̠gṃ̠sarpa̠ iti̠
chakṣu̍rvayō̠dhā iti̠ śrōtra̠-ntāḥ pra̠jāḥ prā̍ṇa̠tīra̍pāna̠tīḥ paśya̍ntī-śśṛṇva̠tīrna mi̍thu̠nī
a̍bhava̠-ntāsu̍ tri̠vṛda̠sītyē̠va mi̍thu̠nama̍dadhā̠-ttāḥ pra̠jā mi̍thu̠nī [ ] 29



bhava̍ntī̠rna prājā̍yanta̠ tā-ssagṃ̍rō̠hō̍-‘si nīrō̠hō̍-‘sītyē̠va prā-‘ja̍naya̠-ttāḥ pra̠jāḥ
prajā̍tā̠ na pratya̍tiṣṭha̠-ntā va̍su̠kō̍-‘si̠ vēṣa̍śrirasi̠ vasya̍ṣṭira̠sītyē̠vaiṣu lō̠kēṣu̠
pratya̍sthāpaya̠dyadāha̍ vasu̠kō̍-‘si̠ vēṣa̍śrirasi̠ vasya̍ṣṭira̠sīti̍ pra̠jā ē̠va prajā̍tā ē̠ṣu
lō̠kēṣu̠ prati̍ṣṭhāpayati̠ sātmā̠-‘ntari̍kṣagṃ rōhati̠ saprā̍ṇō̠-‘muṣmi̍-~ṃllō̠kē prati̍
tiṣṭha̠tyavya̍rdhukaḥ prāṇāpā̠nābhyā̎-mbhavati̠ ya ē̠vaṃ vēda̍ ॥  30 ॥
(yu̠ktagrā̍vā – pra̠jā mi̍thu̠nya̍ – ntari̍kṣa̠ṃ – dvāda̍śa cha) (a. 6)

nā̠ka̠sadbhi̠rvai dē̠vā-ssu̍va̠rgaṃ lō̠kamā̍ya̠-ntannā̍ka̠sadā̎-nnākasa̠ttvaṃ yannā̍ka̠sada̍
upa̠dadhā̍ti nāka̠sadbhi̍rē̠va ta-dyaja̍māna-ssuva̠rgaṃ lō̠kamē̍ti suva̠rgō vai lō̠kō nākō̠
yasyai̠tā u̍padhī̠yantē̠ nāsmā̠ aka̍-mbhavati yajamānāyata̠naṃ vai nā̍ka̠sadō̠
yannā̍ka̠sada̍ upa̠dadhā̎tyā̠yata̍namē̠va ta-dyaja̍mānaḥ kurutē pṛ̠ṣṭhānā̠ṃ vā ē̠ta-ttēja̠-
ssambhṛ̍ta̠ṃ yannā̍ka̠sadō̠ yannā̍ka̠sada̍ [yannā̍ka̠sada̍ḥ, u̠pa̠dadhā̍ti pṛ̠ṣṭhānā̍mē̠va]
31

upa̠dadhā̍ti pṛ̠ṣṭhānā̍mē̠va tējō-‘va̍ rundhē pañcha̠chōḍā̠ upa̍ dadhātyaphsa̠rasa̍
ē̠vaina̍mē̠tā bhū̠tā a̠muṣmi̍-~ṃllō̠ka upa̍ śē̠rē-‘thō̍ tanū̠pānī̍rē̠vaitā yaja̍mānasya̠ ya-
ndvi̠ṣyā-ttamu̍pa̠dadha̍ddhyāyēdē̠tābhya̍ ē̠vaina̍-ndē̠vatā̎bhya̠ ā vṛ̍śchati
tā̠jagārti̠mārchCha̠tyutta̍rā nāka̠sadbhya̠ upa̍dadhāti̠ yathā̍ jā̠yāmā̠nīya̍ gṛ̠hēṣu̍
niṣā̠daya̍ti tā̠dṛgē̠va ta- [tā̠dṛgē̠va tat, pa̠śchā-tprāchī̍-] 32

-tpa̠śchā-tprāchī̍-mutta̠māmupa̍ dadhāti̠ tasmā̎-tpa̠śchā-tprāchī̠ patnyanvā̎stē
svayamātṛ̠ṇṇā-ñcha̍ vika̠rṇī-ñchō̎tta̠mē upa̍ dadhāti prā̠ṇō vai sva̍yamātṛ̠ṇṇā-
”yu̍rvika̠rṇī prā̠ṇa-ñchai̠vā-”yu̍ścha prā̠ṇānā̍mutta̠mau dha̍ttē̠ tasmā̎-tprā̠ṇaśchā-
”yu̍ścha prā̠ṇānā̍mutta̠mau nānyāmutta̍rā̠miṣṭa̍kā̠mupa̍ daddhyā̠-dyada̠nyāmutta̍rā̠-
miṣṭa̍kā-mupada̠ddhyā-tpa̍śū̠nā- [-mupada̠ddhyā-tpa̍śū̠nām, cha̠ yaja̍mānasya cha] 33

-ñcha̠ yaja̍mānasya cha prā̠ṇa-ñchā-”yu̠śchāpi̍ daddhyā̠-ttasmā̠nnā-
nyōtta̠rēṣṭa̍kōpa̠dhēyā̎ svayamātṛ̠ṇṇāmupa̍ dadhātya̠sau vai sva̍yamātṛ̠ṇṇā-
‘mūmē̠vōpa̍ dha̠ttē ‘śva̠mupa̍ ghrāpayati prā̠ṇamē̠vāsyā̎-ndadhā̠tyathō̎ prājāpa̠tyō vā
aśva̍ḥ pra̠jāpa̍tinai̠vāgni-ñchi̍nutē svayamātṛ̠ṇṇā bha̍vati prā̠ṇānā̠muthsṛ̍ṣṭyā̠ athō̍
suva̠rgasya̍ lō̠kasyā-‘nu̍khyātyā ē̠ṣā vai dē̠vānā̠ṃ vikrā̎mti̠rya-dvi̍ka̠rṇī ya-
dvi̍ka̠rṇīmu̍pa̠dadhā̍ti dē̠vānā̍mē̠va vikrā̎mti̠manu̠ vikra̍mata uttara̠ta upa̍dadhāti̠
tasmā̍duttara̠ta u̍pachārō̠-‘gni rvā̍yu̠matī̍ bhavati̠ sami̍ddhyai ॥  34 ॥
(sambhṛ̍ta̠ṃ yannā̍ka̠sadō̠ yannā̍ka̠sada̠ – stat – pa̍śū̠nā-mē̠ṣā vai-
dvāvigṃ̍śatiścha) (a. 7)

Chandā̠g̠syupa̍ dadhāti pa̠śavō̠ vai Chandāgṃ̍si pa̠śūnē̠vāva̍ rundhē̠ Chandāgṃ̍si̠ vai
dē̠vānā̎ṃ vā̠ma-mpa̠śavō̍ vā̠mamē̠va pa̠śūnava̍ rundha ē̠tāgṃ ha̠ vai ya̠jñasē̍na-
śchaitriyāya̠ṇa-śchiti̍ṃ vi̠dā-ñcha̍kāra̠ tayā̠ vai sa pa̠śūnavā̍rundha̠ yadē̠tāmu̍pa̠dadhā̍ti
pa̠śūnē̠vāva̍ rundhē gāya̠trīḥ pu̠rastā̠dupa̍ dadhāti̠ tējō̠ vai gā̍ya̠trī tēja̍ ē̠va [tēja̍ ē̠va,
mu̠kha̠tō dha̍ttē] 35



mu̍kha̠tō dha̍ttē mūrdha̠nvatī̎rbhavanti mū̠rdhāna̍mē̠vainagṃ̍ samā̠nānā̎-ṅkarōti
tri̠ṣṭubha̠ upa̍ dadhātīndri̠yaṃ vai tri̠ṣṭugi̍ndri̠yamē̠va ma̍ddhya̠tō dha̍ttē̠ jaga̍tī̠rupa̍
dadhāti̠ jāga̍tā̠ vai pa̠śava̍ḥ pa̠śūnē̠vāva̍ rundhē ‘nu̠ṣṭubha̠ upa̍ dadhāti prā̠ṇā vā
a̍nu̠ṣṭup prā̠ṇānā̠muthsṛ̍ṣṭyai bṛha̠tīru̠ṣṇihā̎ḥ pa̠ṅktīra̠kṣara̍paṅktī̠riti̠ viṣu̍rūpāṇi̠
Chandā̠g̠syupa̍ dadhāti̠ viṣu̍rūpā̠ vai pa̠śava̍ḥ pa̠śava̠- [pa̠śava̍ḥ pa̠śava̍ḥ, Chandāgṃ̍si̠
viṣu̍rūpānē̠va] 36

-śChandāgṃ̍si̠ viṣu̍rūpānē̠va pa̠śūnava̍ rundhē̠ viṣu̍rūpamasya gṛ̠hē dṛ̍śyatē̠ yasyai̠tā
u̍padhī̠yantē̠ ya u̍ chainā ē̠vaṃ vēdā-‘ti̍chChandasa̠mupa̍ dadhā̠tyati̍chChandā̠ vai
sarvā̍ṇi̠ Chandāgṃ̍si̠ sarvē̍bhirē̠vaina̠-ñChandō̍bhiśchinutē̠ var​ṣma̠ vā ē̠ṣā Chanda̍sā̠ṃ
yadati̍chChandā̠ yadati̍chChandasa-mupa̠dadhā̍ti̠ var​ṣmai̠vainagṃ̍ samā̠nānā̎-ṅkarōti
dvi̠padā̠ upa̍ dadhāti dvi̠pā-dyaja̍māna̠ḥ prati̍ṣṭhityai ॥  37 ॥
(tēja̍ ē̠va – pa̠śava̍ḥ pa̠śavō̠ – yaja̍māna̠ – ēka̍ñcha) (a. 8)

sarvā̎bhyō̠ vai dē̠vatā̎bhyō̠-‘gniśchī̍yatē̠ ya-thsa̠yujō̠ nōpa̍da̠ddhyā-ddē̠vatā̍ asyā̠gniṃ
vṛ̍ñjīra̠n̠. ya-thsa̠yuja̍ upa̠dadhā̎tyā̠tmanai̠vainagṃ̍ sa̠yuja̍-ñchinutē̠ nāgninā̠
vyṛ̍ddhya̠tē-‘thō̠ yathā̠ puru̍ṣa̠-ssnāva̍bhi̠-ssanta̍ta ē̠vamē̠vaitābhi̍ra̠gni-ssanta̍tō̠ ‘gninā̠
vai dē̠vā-ssu̍va̠rgaṃ lō̠kamā̍ya̠-ntā a̠mūḥ kṛtti̍kā abhava̠n̠ yasyai̠tā u̍pa dhī̠yantē̍
suva̠rgamē̠va [ ] 38

lō̠kamē̍ti̠ gachCha̍ti prakā̠śa-ñchi̠tramē̠va bha̍vati maṇḍalēṣṭa̠kā upa̍ dadhātī̠mē vai
lō̠kā ma̍ṇḍalēṣṭa̠kā i̠mē khalu̠ vai lō̠kā dē̍vapu̠rā dē̍vapu̠rā ē̠va pravi̍śati̠ nā-
”rti̠mārchCha̍tya̠gni-ñchi̍kyā̠nō vi̠śvajyō̍tiṣa̠ upa̍ dadhātī̠mānē̠vaitābhi-̍rlō̠kān
jyōti̍ṣmataḥ kuru̠tē-‘thō̎ prā̠ṇānē̠vaitā yaja̍mānasya dāddhratyē̠tā vai dē̠vatā̎-
ssuva̠rgyā̎stā ē̠vā- -nvā̠rabhya̍ suva̠rgaṃ lō̠kamē̍ti ॥  39 ॥
(su̠va̠rgamē̠va – tā ē̠va – cha̠tvāri̍ cha) (a. 9)

vṛ̠ṣṭi̠sanī̠rupa̍ dadhāti̠ vṛṣṭi̍mē̠vāva̍ rundhē̠ yadē̍ka̠dhōpa̍da̠ddhyādēka̍mṛ̠tuṃ
va̍r​ṣēdanupari̠hāragṃ̍ sādayati̠ tasmā̠-thsarvā̍nṛ̠tūn. va̍r​ṣati purōvāta̠sani̍-
ra̠sītyā̍hai̠tadvai vṛṣṭyai̍ rū̠pagṃ rū̠pēṇai̠va vṛṣṭi̠mava̍ rundhē sa̠ṃyānī̍bhi̠rvai dē̠vā i̠mā-
~ṃllō̠kān-thsama̍yu̠sta-thsa̠ṃyānī̍nāgṃ saṃyāni̠tvaṃ ya-thsa̠ṃyānī̍rupa̠dadhā̍ti̠
yathā̠-‘phsu nā̠vā sa̠ṃyātyē̠va- [sa̠ṃyātyē̠vam, ē̠vaitābhi̠] 40

-mē̠vaitābhi̠ ryaja̍māna i̠mā-~ṃllō̠kān-thsaṃ yā̍ti pla̠vō vā ē̠ṣō̎-‘gnērya-thsa̠ṃyānī̠rya-
thsa̠ṃyānī̍rupa̠dadhā̍ti pla̠vamē̠vaitama̠gnaya̠ upa̍dadhātyu̠ta yasyai̠tāsūpa̍hitā̠svāpō̠-
‘gnigṃ hara̠ntyahṛ̍ta ē̠vāsyā̠-gnirā̍dityēṣṭa̠kā upa̍ dadhātyādi̠tyā vā ē̠ta-mbhūtyai̠
prati̍nudantē̠ yō-‘la̠-mbhūtyai̠ sa-nbhūti̠-nna prā̠pnōtyā̍di̠tyā [prā̠pnōtyā̍di̠tyāḥ, ē̠vaina̠-
mbhūti̍-] 41

ē̠vaina̠-mbhūti̍-ṅgamayantya̠sau vā ē̠tasyā̍-”di̠tyō rucha̠mā da̍ttē̠ yō̎-‘gni-ñchi̠tvā na
rōcha̍tē̠ yadā̍dityēṣṭa̠kā u̍pa̠dadhā̎tya̠sāvē̠-vāsmi̍nnādi̠tyō rucha̍-ndadhāti̠ yathā̠-‘sau
dē̠vānā̠gṃ̠ rōcha̍ta ē̠vamē̠vaiṣa ma̍nu̠ṣyā̍ṇāgṃ rōchatē ghṛtēṣṭa̠kā upa̍ dadhātyē̠tadvā



a̠gnēḥ pri̠ya-ndhāma̠ ya-dghṛ̠ta-mpri̠yēṇai̠vaina̠-ndhāmnā̠ sama̍rdhaya̠- [sama̍rdhayati,
athō̠] 42

-tyathō̠ tēja̍sā ‘nupari̠hāragṃ̍ sādaya̠-tyapa̍rivarga-mē̠vāsmi̠-ntējō̍ dadhāti
pra̠jāpa̍tira̠gnima̍chinuta̠ sa yaśa̍sā̠ vyā̎rdhyata̠ sa ē̠tā ya̍śō̠dā a̍paśya̠-ttā upā̍dhatta̠
tābhi̠rvai sa yaśa̍ ā̠tmanna̍dhatta̠ yadya̍śō̠dā u̍pa̠dadhā̍ti̠ yaśa̍ ē̠va tābhi̠ryaja̍māna
ā̠tma-ndha̍ttē̠ pañchōpa̍ dadhāti̠ pāṅkta̠ḥ puru̍ṣō̠ yāvā̍nē̠va puru̍ṣa̠stasmi̠n̠ yaśō̍
dadhāti ॥  43 ॥
(ē̠vaṃ – prā̠prōtyā̍di̠tyā – a̍rdhaya̠tyē – kā̠nna pa̍ñchā̠śachcha̍) (a. 10)

dē̠vā̠su̠rā-ssaṃya̍ttā āsa̠n kanī̍yāgṃsō dē̠vā āsa̠-nbhūyā̠gṃ̠sō-‘su̍rā̠stē dē̠vā ē̠tā iṣṭa̍kā
apaśya̠-ntā upā̍dadhata bhūya̠skṛda̠sītyē̠va bhūyāgṃ̍sō-‘bhava̠n vana̠spati̍bhi̠-
rōṣa̍dhībhi-rvariva̠skṛda̠sītī̠-māma̍jaya̠-nprāchya̠sīti̠ prāchī̠-ndiśa̍majayannū̠rdhvā
‘sītya̠mūma̍jaya-nnantarikṣa̠sada̍sya̠ntari̍kṣē sī̠dētya̠-ntari̍kṣamajaya̠-ntatō̍ dē̠vā
abha̍va̠- [dē̠vā abha̍vann, parā-‘su̍rā̠] 44

-nparā-‘su̍rā̠ yasyai̠tā u̍padhī̠yantē̠ bhūyā̍nē̠va bha̍vatya̠bhīmā-~ṃllō̠kān ja̍yati̠
bhava̍tyā̠tmanā̠ parā̎-‘sya̠ bhrātṛ̍vyō bhavatyaphsu̠ṣada̍si śyēna̠sada̠sītyā̍hai̠tadvā
a̠gnē rū̠pagṃ rū̠pēṇai̠vāgnimava̍ rundhē pṛthi̠vyāstvā̠ dravi̍ṇē sādayā̠mī-
tyā̍hē̠mānē̠vaitābhi̍-rlō̠kā-ndravi̍ṇāvataḥ kuruta āyu̠ṣyā̍ upa̍ dadhā̠tyāyu̍rē̠vā- [upa̍
dadhā̠tyāyu̍rē̠va, a̠smi̠-nda̠dhā̠tyagnē̠] 45

-‘smi̍-ndadhā̠tyagnē̠ yattē̠ para̠gṃ̠ hṛnnāmētyā̍hai̠tadvā a̠gnēḥ pri̠ya-ndhāma̍
pri̠yamē̠vāsya̠ dhāmōpā̎-”pnōti̠ tāvēhi̠ sagṃ ra̍bhāvahā̠ ityā̍ha̠ vyē̍vainē̍na̠ pari̍ dhattē̠
pāñcha̍janyē̠ṣvapyē̎ddhyagna̠ ityā̍hai̠ṣa vā a̠gniḥ pāñcha̍janyō̠ yaḥ pañcha̍chitīka̠-
stasmā̍dē̠vamā̍harta̠vyā̍ upa̍ dadhātyē̠tadvā ṛ̍tū̠nā-mpri̠ya-ndhāma̠ yadṛ̍ta̠vyā̍
ṛtū̠nāmē̠va pri̠ya-ndhāmāva̍ rundhē su̠mēka̠ ityā̍ha saṃvathsa̠rō vai su̠mēka̍-
ssaṃvathsa̠rasyai̠va pri̠ya-ndhāmōpā̎-”pnōti ॥  46 ॥
(abha̍va̠ – nnāyu̍rē̠va – rta̠vyā̍ upa̠ – ṣaḍvigṃ̍śatiścha) (a. 11)

pra̠jāpa̍tē̠rakṣya̍śvaya̠-tta-tparā̍-‘pata̠-ttadaśvō̍-‘bhava̠-dyadaśva̍ya̠-ttadaśva̍syāśva̠tva-
ntaddē̠vā a̍śvamē̠dhēnai̠va pratya̍dadhurē̠ṣa vai pra̠jāpa̍ti̠gṃ̠ sarva̍-ṅkarōti̠ yō̎-
‘śvamē̠dhēna̠ yaja̍tē̠ sarva̍ ē̠va bha̍vati̠ sarva̍sya̠ vā ē̠ṣā prāya̍śchitti̠-ssarva̍sya
bhēṣa̠jagṃ sarva̠ṃ vā ē̠tēna̍ pā̠pmāna̍-ndē̠vā a̍tara̠nnapi̠ vā ē̠tēna̍ brahmaha̠tyā-
ma̍tara̠n-thsarva̍-mpā̠pmāna̍- [-ma̍tara̠n-thsarva̍-mpā̠pmāna̎m, ta̠ra̠ti̠ tara̍ti] 47

-ntarati̠ tara̍ti brahmaha̠tyāṃ yō̎-‘śvamē̠dhēna̠ yaja̍tē̠ ya u̍ chainamē̠vaṃ vēdōtta̍ra̠ṃ
vai ta-tpra̠jāpa̍tē̠rakṣya̍śvaya̠-ttasmā̠daśva̍syōttara̠tō-‘va̍ dyanti dakṣiṇa̠tō̎-‘nyēṣā̎-
mpaśū̠nāṃ vai̍ta̠saḥ kaṭō̍ bhavatya̠phsuyō̍ni̠rvā aśvō̎-‘phsu̠jō vē̍ta̠sa-ssva ē̠vaina̠ṃ
yōnau̠ prati̍ṣṭhāpayati chatuṣṭō̠ma-sstōmō̍ bhavati sa̠raḍḍha̠ vā aśva̍sya̠ sakthyā-‘vṛ̍ha̠-
tta-ddē̠vāścha̍tuṣṭō̠mēnai̠va pratya̍dadhu̠ryachcha̍tuṣṭō̠ma-sstōmō̠ bhava̠tyaśva̍sya
sarva̠tvāya̍ ॥  48 ॥



(sarva̍ma pā̠pmāna̍ – mavṛha̠-d- dvāda̍śa cha) (a. 12)

(u̠thsa̠nna̠ya̠jña – indrā̎gnī – dē̠vā vā a̍kṣṇayāstō̠mīyā̍ – a̠gnērbhā̠gō̎ – ‘syagnē̍ jā̠tān –
ra̠śmiriti̍ – nāka̠sadbhi̠ḥ -Chandāgṃ̍si̠ – sarvā̎bhyō – vṛṣṭi̠sanī̎ – rdēvāsu̠rāḥ
kanī̍yāgṃsaḥ – pra̠jāpa̍tē̠rakṣi̠ – dvāda̍śa )

(u̠thsa̠nna̠ya̠jñō – dē̠vā vai – yasya̠ mukhya̍vatī – rnāka̠sadbhi̍rē̠ – vai tābhi̍ra̠ –
ṣṭācha̍tvārigṃśat)

(u̠thsa̠nna̠ya̠jña, ssa̍rva̠tvāya̍)

॥  hari̍ḥ ōm ॥

॥  kṛṣṇa yajurvēdīya taittirīya saṃhitāyā-mpañchamakāṇḍē tṛtīyaḥ praśna-ssamāptaḥ
॥

